Мемнан ялна памаш вÿдан, 
Канет, йÿат гын урзо шийжым.

Шырге йога, кечат-йÿдат, 

Шотла шаргÿм, вий улмым шижын. 

Тыге возен шке почеламутыштыжо марий поэт Борис Данилов. 

Чынак огыл мо, кеч-могай марий ял воктене, але ял покшелне памаш йорге йоген лектеш. Ончен шогетат, öрат, могай вий тудым мланде кöргö гыч шÿкен луктеш? 
Памаш йоген лекме верым те иктаж гана ужында? Кузе тудо, шолшо вÿдла, мландым, ошмам тарватен мландыÿмбаке йорге йога? Йоген лектешат, изи корем лоп дене изенерыш, вара кугу энерыш, але ерышке ушна. Кугу энер шке корныштыжо шуко шуко памаш вÿдым вашлиеш. Тудын вÿдйогынжо эшеат ешаралтеш.

Мыйын  шочмо ялем воктене, Нуръял Корамасыште, ик ото верланен. Тиде ото воктене ныл памаш йоген шинча. Ик памаш ото корем лоп дене шырге йоген лектеш. Тудо  чынжымак кечын-йÿдын шаргÿм шотла. А шаргÿжо могай гына тÿсан уке…

 Отын пурла серыштыже эше ик памаш уло. Тудо, ала-кунам ожно ковышта пакчам  йÿкташ полшен…

 Шола могыр серыште эше ик памаш йорге йога. Тиде памашын шолын лекше вÿдшылан öрат: кузе тыгай изи вÿд ошмам, рокым, шуным нöлтен, шолын йоген шинча. Чынак, оварен шолшо вÿдла веле коеш. 

Нине кум памашге  Яранке коремыш ушнат. Изи Яранка энер лоп верла дене шырге йоген, Элнетыш ушна. Памаш серыште шогемат, шонем: «Мемнан  Морко кундемысе изи памаш, шочмо кундемемын кугу Юл энержын ик изи йÿктен шогышо шийже».  


Марий, пашаче  калыкемлан кугешнен кычкыралме шуэш: «Тау, марий калык, тыгай мотор кундемым айлен налметлан!»
